
Gamalt var at allir vegir leiða til Róm, um 
regatta 2016 leiðir til Róm er helst óvist, 
men eitt er líka vist í ár, sum undanfarin 

ár, alt byrjar á Eiði. 
Árliga regattaðin er vorðin fólkaogn, ikki bert 

hjá fólkinum í Sundalagnum, nei, regattaðin er 
vorðin fólkaogn hjá øllum føroyingum, hetta eru 
vit sera takksom fyri í Eiðis kommunu. 

Tað er okkum ein stórur heiður, enn eitt ár, 
at skjóta regattaðina í gongd á Eiði. Eiðisfólk 
hava altíð verið serstakliga røsk sjófólk og hóast 
regattaðin ikki hevur tað stóra við dugnaskap á 
sjónum at gera, so er regattaðin eitt afturvend­
andi minni, ið vísir okkum á hvørji vit eru. 

Eiði hevur fostrað mangan sjómann, og sigast 
má at fiskivinnan í síni heild, altíð hevur verið 
berandi liðið í samfelagnum á Eiði. Fleiri ár við 
niðurgangstíðum innan fiskivinnuna eru vend. 
Á Eiði eru ikki færri enn tvey fiskavirkir í løtuni, 
nevniliga Bátafiskur og Vaðhorn. Umframt hetta 
hevur alingin eisini havt sína ávirkan á komm­
ununa, eitt nú Salmon proteins, Bakkafrost og 
Marine Harvest geva eisini sítt íkast til økið. 

Á sjónum eiga vit framvegis bestu sjómenn 
í heiminum. Innan allar fiskabólkar hava vit 
sjómenn ið ikki bert eru við til at bera Eiðis 
kommunu, nei vit hava sjómenn, ið bera alt sam­
felagið. Yvirmenn og dekkarar úr Eiðis kommunu 

eru mynstraðir á skip í øllum heiminum; út-
róðrarmenn og rokskiparar undir Føroyum og í 
øðrum londum. 

Tá regattaðin verður skotin í gongd, sleppa 
vit øll at royna okkum sum sjófólk, hóast vit øll 
ikki eru sjófólk, eins og omanfyri nevndu, so fáa 
vit tó ein feril av satvatnsinnspræning, ið fær 
okkum at kenna okkum heima á hesum klettum. 

Við hesum fáu orðum vilja vit ynskja tykkum 
eina góða regatta 2016. 

Jógvan í Skorini


